
Эпилог

Тана иртен,  палты тудынып,  тасхар сых парған.  Аар кӧр,  пеер кӧр,  чара  сабар aғac
чағын чох полған. Хазааның тӱгенҷi столбазын киҷее тооза чарған. Арығзар одыңа парарға
итсе —  ат  чоғыл.  Тана,  пас  парып,  чуртапчатхан  туразының пулиин  чара  сапхан.  Пip
хуҷахха   чидер   иде   чарып  алып,  ибзер  кipген.  Ӱр  дее  полбаанда,  тимip  пеcтегi  одың
тыҷырап ала кӧйчеткен. Иб icтi чылыбысхан. 

— Тураң, прай чарып, одын салзаң, паза ниме одынарзың? — чоохтанып ала кiрчеткен
Клаша.

Пастап пiлiн полбин, Тана сағына тартхан: «Сыннаң даа, ниме одынам?» Аның соонда,
сағыс хабынып, чоохтанған:

— Тураны тооза одынза, анда одың кирек чох полар...
— Хайда чуртирзың за?
— Анҷаға ирге парыбызам. 
— Позың туразын тооза одынып, аның соонаң ирiңнин одынып пастирзың, я?
— Андархызы кӧpiнеp.
Анҷада  Арако  кip  килген.  Аны  ла  кӧpеpiнең,  Клаша тапсаан:
— Че, ам пазох прайзыбыс хадабыс... Паскирнең Чнос ла чоғыллар. Паскирнiң похорон

килбеен ме?
— Чох, килбеен. Iдӧк ле чiт парған. Мынҷаға ол кiзi тipiг полар ба? Максимнiң ипчiзi

ӱреен, амды минi худалапча, таң парыбысчаң ма? — чоохтан салған Тана.
— Худалапча полза, пар э-эй, Тана, Максим хомай кiзi нимес.  Ахсах  ла.  Кӧрчезер,

чааға  парып,  мин  дее  хол  чох айландым…
—  Я,  чаа  кiзiнiң  чахсызын  сурбинча.  Чнос  таа  хайдағ полған! — теен Тана.
Тана iди теенде, Арако пазох улуғ тын салған. Чностың паарсах омазы аның сағызына

чӱгӱре кipген.
— Ирге дее парарға итсең, Тана, чуртаан ибiңнi одынма, хайди пip цыган, одыңа парып,

позы одырған салааны кизе тоорып, ағастаң аңдарылған ӱчӱн нымахха кipген, син дее iдӧк
кipеpзiң. Чон чоохтазар, нимее чарабас кiзi тирлер. Че пос туразын чарып одынғанҷа, тоғыс
соонда арығзар чӧрiп, одыңны чӱктенiп ағыл турааң, кiзiлер iди ағылчалар нооза…

Алай ба Каноң ағаа соорыҷах итipiп алааң! — теен Клаша.
Олох  кӱн  Клаша,  Тана  паза  Арако  —  ӱс  ӧӧре  —  одың  артына,  арығзартын

сыхчатханнар.  Тынанарға  одырза,  кӧрчелер:  арығзартын,  одың  артына,  кӧп  кiзi  сыхча,
хайзылары соорыҷахха таарлаан одыңны сӧӧртеп килчелер.

Хырых iкi чылдох чааның аары аалдағы чонға урунған: малға  азырал  читпеҷең,  ас
чохта,  халас  итпин,  колхозта тоңасты чарбаа ӱлеҷеңнер, пола-пола ас тоозылыбох, чарбаа
проса пирҷеңнер. Анзы тоозылғанда, пирҷең дее ниме чох полған. Чон чiҷең нименi хайдаң
на полза таап азыранҷаң. Кӧп палалығ кiзiлер, кӧнi чоохтаза, тың хызыхханнар.

«Хызыл чылтыс» колхозтың даа  чонына iди ирееленерге кӧп килiскен.  Хоханах аға,
ағыриина салдыртып, пазох мал хадарарға  парыбысхан.  Амды  колхоз  кнезiнiң  орынҷызы
Анфиза  Каблукова  полған.  Парторг  Максимӧк  полған.  Ипчiзi  ӱреп,  ӱр  дее  полбаанда,  ол
Тананы ал салған.

Фронтта  улуғ  алызығлар  полғлаан:  пicтiң  армия  немецтернi Ленинградтаң хыйа
тастаан,  амды  Ленинградсар  чол   пос   полған.   Немецтернiң   иң   чахсы   дивизиялары
Сталинградта хаптаттырғаннар. Отыс азыра дивизия ас нимес!

Пола-пола  андағ  «хаптар»  Иргi  Русс,  Орша,  Минск  городтар  хыринда  полғлааннар.
«Орловско-Курскай  тӱгее»  тiп  адалған,  немецтернi  анда  унатхан  чир.  Орёлнаң  Курск
городтар хыринда  хырых  iкi  чылда  немецтер  улуғ  чӧрiмге  тимненгеннер. Пiстiңнер,
анзын азынада пiлiп алып, удур чаа тимнееннер. Хаҷан не мецтернiң кӧп кӱзi пiccеp алдыра



кip сыхханда, пiстiң нер, оларны анда унада саап, постары чӧр сыхханнар.
Тис  парчатхан  немецтернi,  ибipiп  алып,  «хапха»  кирерде  улуғ  кӱс  полғаннар

партизаннар. Анзынаң тың сабланғаннар белорус  партизаннар.  Пiстiңнер  хыс  паризалар,
немецтер  тизiп  ойлас  сыхчалар,  анда  партизаннар  олар  тис  парчатхан  чолны
тулғабысчатханнар. Немецтер, парҷаң чир чох, ағас аразынзар кiрчелер, че андар кiрзелерӧк
— «хап». «Хапха» кiрзелерӧк, унатырчалар.

Паскир  Галянаң  тоғасхан  соонда,  чааға  хада  ла  чӧрҷеңнер.  Паскир,   чааны
пастағыдаңох  сығара  кӧрген  кiзi,  позы  командир, партизаннарны улуғ операцияларға ал
чӧрҷең. Ол  хайдағ  даа чаада полза, чiбек хуры пи лiнде ле полҷаң. Че аның кӧӧленгенi —
Галя — хада ла... Чаа, Белоруссияны иртiп, Польша, Чехословакия паза пасха даа чирлерзер
кiрчеткен туста,  партизаннар  иблерiне  айланғлапчатханнар.  Паскирнең  Галя Добрынко
аалзар айланғаннар. Ол аалда, Совет ӱлгӱзi пар даа полған полза, колхоз чох полған. Пазох
Василь  Михеичтiң  устаанынаң  колхоз  тӧстееннер.  Пiлдiстiг,  колхоз  тӧстелерiнең,  Галя
позының садынзар парған. Паскирнiң полызиинаң немецтер хыр салған ағастарның орнына
наа ағастар одыртхан.

Ана ол туста чирнiң ӱстӱне ӧpiнicтiг хабар тараан: пiстiң армия чаа ордызы Берлиннi
аларынаң, немецтер хол кӧдipiбiс кеннер.  Пушкалар  табызы  тохтааннар.  Чаа  яңызы  паза
истiлбеен.  Тигiрде  самолёттар  даа  паза  iди  кӧп  тадыраспааннар. Прай ла чирде чон
ӧрiнче, прай ла салют пирiлче… Хайди  за!  Амға  читiре  чир  мындағ  улуғ  чааны  кӧрбеен
полған. Уғаа Илбек чаа полған!

…9 май, 1945 чыл. Чааға уғзал парған Минск городтың улицалары ап-арығ чатханнар.
Улицаның iкi сархында турған сiлiг  алты-ӱстӱнде  тураларның  орнына  унах  кipпиcтеp  ле
чатхлааннар, пес трубалары ла сорайысхлап турғаннар. Че анзы улуғ ӱлӱкӱннi — Чиңiс кӱнiн
— пайрамнирға харығ полбаан, пӱӱн улуғ Парад иртiрiлчеткен.

Улицаларда  прай  ла  чон,  хатхы-кӱлкi,  ыр-кӧг  чайылча, музыка  ойнапча.  Город
халын  уйғудаң  усхунчатхан  осхас полған. Пу ӧpiнic пайрам пеер сiлiг часхынаң хада килген
чiли пiлдiрген. Прай ла арығ кии, порчо чызы чайылчатхан.

Улуғ улицада чааҷыларның Парады пасталған. Алнында пipiктipе турған оркестр ойнап
ала  килчеткен.  Аның соонаң  колонналар   изеpicтipе   килчеткеннер.   Оларның  пipci   —
армияның чааҷылары паза пip колонназы — партизаннар.

Партизаннар  колонназының  иң  не  алнында  сабға  сыххан  партизаннар,   Совет
Союзының  Матырлары  знамя  тудына пазысчатханнар.  Оларның  аразында  иң  не  чиит
партизаннарның   пipci   полған.   Пастағы   колонналар   иртерiнең,  трибуна   хыринзар
Михеичтiң  отрядының  колон назы  чағдапчатхан.  Иң  алнында  саблығ  партизан  Михеич
позы пасчатхан. Аның соонҷа Паскир отрядтың знамязын апарчатхан.  Анынаң  хоcти  Галя
полған.  Паскирнiң  пилiндегi чiбек  хур  Галяның  ап-арығ  ах  торғы  кӧгенегiнiң  ӧӧнде
хурчала ӧңненчеткен. Трибуна хыринҷа иртерде, Галя, чӧpic пазындох  cистiп,  Паскирнiң
пилiндегi  чiбек  хурны,  пip пазынаң тудып, чоғар кӧдiрген. Чоғар кӧдiрерiнеңӧк, ол хур,
колонна ӱстӱнҷе сӧӧ тартылып, часхы танға ойнал парчатхан. Галя, чiбек хурны кӧдiрiп, теен
осхас полған: «Мына, кӧpiңеp, мин кӧӧленген нанҷымның чiбек хурын прай чааны тобыра ал
чӧргем. Мин, аны хайраллап, хынызымны хайраллаам».

Парад  тоозылған  соонда,  улуғ  сыйлас  полған.  Ол  улуғ  ӱлӱкӱннi  Михеич,  Галянаң
Паскир тоғасчатханда, теен полар:

— Тойны, чаа тоозылза, идербiстер, той улуғ, пай полар!
…Парадтаң  айланғанда,  Паскир  Киpбi  тағның  кистiнзер,  тӧреен-ӧскен  чирi

Хакасиязар,  телеграмма  ысхан.  Олох кӱннерде  Галянаң  хада  пapаpғa  тимненiбiскеннер.
Оларны ӱдесчедiп,  Добрынко  аалда  халчатхан  чон  оларға  яблоко ағазының хорбызын
ағыл пиргеннер.

— ӧcciн  белоруссия  яблокозы ыраххы Сибирьде,  Хакас  чирiнде.   Син  аны,   Галя,
мааннап   ӧскiр.   Ол   яблоко   ағазы  хакастар   белорустарнаң   туған   паза   харындас
полчатханнарын киречiлезiн!

…Амды  пip  хорбы  ағастаң  Киpбi  кистiндегi  колхозтың  садында  чӱзер  ағастар  ӧс



парғаннар. Паскирнiң чоны Белоруссиядағы туғаннарынзар ааллап удаа чӧрчелер, Галяның
чағыннары пеер ааллап кил парчалар.

Пic — совет кiзiлеpi — ана андағ туғаннас паза ынархас ӱчӱн Илбек Ада чаада хазыр
харбазығ апарғабыс, тӧреен Чир-суубысты арачылаабыс!

Сурығлар паза идер тоғыстар

1.  Романның ады произведениенiң ӧӧн сағызынаң хайди пал ғалысча?
2.  Сiрер хынған матырның омазын тирең чарыдыңар.


